
ЎЗБЕКИСТОН  РЕСПУБЛИКАСИ  НОМИДАН 

Ҳ У К М 

 

2024 йил декабрь ойининг 19 куни, Тошкент шаҳар жиноят ишлари 

бўйича Юнусобод туман суди, ўз биносида, очиқ суд мажлисида, шу суднинг 

судьяси Б.Бахриновнинг раислигида, судья ёрдамчиси Н.Нарзуллоевнинг 

котиблигида, тарафлардан давлат айбловчиси Юнусобод туман 

прокурорининг ёрдамчиси Р.Қудратиллаев, судланувчи А.Садинов ва унинг 

ҳимоячиси адвокат А.Саидовларнинг иштирокида, Ўзбекистон Республикаси 

ЖК 167-моддаси 2-қисмининг “г” банди билан айбланувчи  
 

Садинов Акбар Махмадўстович (Sadinov Akbar 

Maxmado‘stovich), 1978 йил 26 июлда Қашқадарё вилоятида 

туғилган, миллати ўзбек, Ўзбекистон фуқароси, маълумоти 

олий, оилали, уч нафар фарзанди бор, Ўзбекистон Давлат 

Филармониясида бош механик лавозимида ишлайди, 

муқаддам судланмаган, Тошкент шаҳар, Чилонзор тумани, 

2-мавзе, 74-уй, 19-хонадонда яшайди, иш бўйича “Муносиб 

хулқ-атворда бўлиш тўғрисида тилхат” эҳтиёт чораси 

қўлланилган, айблов хулоса нусхасини 2024 йил 16 ноябрда 

олганга 
 

нисбатан 1-1004-2407/947-сонли жиноят ишини кўриб, судланувчи ва 

гувоҳларнинг кўрсатувлари тингланиб, тарафларнинг музокара нутқларини 

эшитиб, жиноят иши ҳужжатлари ўрганиб ҳамда ишда мавжуд бўлган 

далилларга баҳо бериб, қуйидагиларни 

 

А  Н  И  Қ  Л  А  Д  И : 

 

Судланувчи А.Садинов, Ўзбекистон Давлат Филармонияси бош 

директорининг 01.03.2023 йилдаги 49-к-сонли буйруғи билан Филармония 

бош механиги лавозимига ишга қабул қилинган бўлиб, тузилган моддий 

жавобгарлик тўғрисидаги шартномага асосан унга сақлаш учун ёки бошқа 

мақсадларда топширилган корхонанинг моддий қимматликларини асраб 

авайлаш ва уларга зарар етказилишини олдини олиш чораларини кўриш, 

ишониб топширилган моддий қимматликлар бутунлигини таъминланишига 

хавф солувчи барча ҳолатлар ҳақида иш берувчига хабар бериш; топширилган 

моддий қимматликларнинг ҳаракати ва қолдиқлари ҳисобини юритиш, 

товар-пул ва бошқа ҳисоботларни белгиланган тартибда тузиш, тақдим этиш; 

ишониб топширилган моддий қимматликларнинг инвентаризациясида 

иштирок этиш мажбуриятлари юклатилган бўлишига қарамасдан, ўзининг 

ғаразгўйлик ва бошқа паст ниятларини кўзлаб, ўзига ишониб топиширилган, 

яъни махсус ахборот портали орқали 26.11.2023 йилда №166226-сонли лот 

рақамига асосан қиймати 11.000.000 сўм бўлган №1886643-сонли шартнома 

имзоланган бўлиб, мазкур шартномага ва 27.11.2023 йилда 

расмийлаштирилган 61-сонли юк хати асосида 5 та дона UZOTOYO’L-ISUZU 

автомошинасига мўлжалланган автошина (балон)ларни, ҳар бирининг нарҳи 

2.200.000 сўм бўлган жами 5 дона умумий суммаси 11.000.000 сўмни ташкил 

қилувчи автошиналарни ўзлаштириш йўли билан талон-торож қилган. 

Шунингдек, у ўзининг умумий қасд билан қамраб олинган ва ягона 

мақсадга йўналтирилган ҳаракатларини давом эттириб, махсус ахборот 

портали (электрон дўкон) орқали 18.11.2023 йилда №138119-сонли лот 

рақамига асосан қиймати 5.400.000 сўм бўлган №1861639-сонли шартнома 

имзоланган бўлиб, мазкур шартномага ва 28.12.2023 йилда 

расмийлаштирилган 1510-сонли юк хати асосида олинган 6 та дона  идишдаги 

ҳар бирининг ичида 20 литр сиғадиган автомошина мой (MANNOL) 

маҳсулотини жами 120 литр қабул қилиб, бироқ 90 литрдан иборат 

4.050.000 сўмни ташкил қилувчи мой маҳсулотларни ноқонуний равишда 

балансдан чиқариб юбориб, талон-торож қилиб, жами 15.050.000 сўмлик 

автошиналар ва мой маҳсулотларни ўзлаштириш йўли билан талон-торож 

қилган. 

Судланувчи А.Садинов судда айбига тўлиқ иқрорлик билдириб, 

Ўзбекистон Давлат Филармониясида бош механик лавозимида 2022 август 

ойидан бошлаб то ҳозирги кунга қадар ишлаб келганлиги, унинг ҳизмат 

вазифаларига Ўзбекистон Давлат Филармониясининг балансида бўлган барча 

автотранспорт воситаларини таъмирлаш, раҳбарларга хизмат 

автомашиналарини тайёрлаб бериш, автобус ва катта юк автомашиналарини 

давлат тадбирларида ўз вақтида етказиб беришни назорат қилиш, 

ҳайдовчиларга ҳар ойда йул варақаларни расмийлаштириб берганлиги, хизмат 

автомашиналарни ёқилғи мой маҳсулотлари билан таъминлаб борилганлиги, 

уларнинг китобини юритиб борилганлиги, автомобилларга олинган эҳтиёт 

қисмиларини ўз вақтида ўрнатиб бериш ва уларнинг соз ҳолатда туришини 

назоратини олиб бориш кириши, 2023 йил ноябрь ойларида махсус ахборот 

портали (электрон дўкон) орқали Филармонияга 5та дона UZOTOYO’L-

ISUZU автомашинаси учун ҳар бирининг нарҳи 2.200.000 сўм бўлган жами 

5 дона, жами суммаси 11.000.000 сўмлик автошиналар етказиб берилганлиги, 

ушбу автошиналарни (баллонларни) қабул қилиб олганлиги, сўнг 

далолатномада аслида ўрнатилмаган автошиналарни ўрнатилганлигини 

кўрсатиб, уларни тахминан 8.000.000 сўмга сотиб юборганлиги, пулларни ўз 

иҳтиёжларига ишлатганлиги, бундан ташқари 2023 йил ноябрь ойларида 

махсус ахборот портали (электрон дўкон) орқали Филармонияга шартнома ва 

юк хати асосида 6 дона идишдаги ҳар бирининг ичида 20 литр автомашина 

(MANNOL) мой маҳсулотлари бўлган, жами 120 литр мой олганлиги, 

шартнома суммаси 5.400.000 сўм бўлганлиги, бир дона идишдаги мойнинг 

нарҳи 900.000 сўмдан ҳисобланганлиги, 30 литр мой маҳсулотларини хизмат 

автомашиналарига қўйиб берганлиги, қолган 90 литр мойни унга нотаниш 

бўлган шаҳсга таҳминан 3.500.000 сўмга сотганлиги, текшириш вақтида ушбу 

камомад аниқланганлиги, камомад суммаси жами 15.050.000 сўмни ташкил 

қилиши, оилада ягона боқувчи эканлиги, уч нафар вояга етмаган фарзанлари 

борлиги, етказилган зарарларни тўлиқ қоплаганлиги, айбига тўлиқ иқрорлиги, 

қилган ишидан пушаймонлигини инобатга олиб, қонун доирасида енгиллик 

беришни сўраб кўрсатма берди. 

Суд жараёнида судланувчи А.Садиновнинг айби, ўзининг айбига тўлиқ 

иқрорлик билдириб берган кўрсатмаларидан ташқари, унинг жиноят содир 

этишда Ўзбекистон Республикаси ЖПКнинг 463-моддасига мувофиқ айбли 

эканлиги, суд муҳокамаси давомида текширилган қуйидаги мақбул далиллар 

ҳамда гувоҳларнинг берган кўрсатувлари билан тасдиқланади. 

гувоҳ А.Садиковнинг суд мажлисидаги, Ўзбекистон Республикаси Бош 

прокуратураси ҳузуридаги иқтисодий жиноятларга қарши курашиш 

департаменти давлат молиявий назорати инспекцияси бош назоратчи 

тафтишчиси лавозимида ишлаб ишлаб келиши, терговда берган 

кўрсатувларини тақдиқлаши, Тошкент шаҳри Юнусобод тумани 

прокуратурасининг 31.05.2024 йилдаги “Ҳужжатли тафтиш тайинлаш ва 

ҳужжатларни олиб қўйиш тўғрисида”ги Қарорини юбориш ҳақидаги туман 

прокуратурасининг 31.05.2024 йилдаги 15/9р-24 сонли топшириқ хати, 

Ўзбекистон Республикаси Бош прокуратураси ҳузуридаги Иқтисодий 

жиноятларга қарши курашиш Департаменти Давлат молиявий назорати 

инспекциясининг 06.06.2024 йилдаги 122-24-сонли топшириқ хатларининг 

ижроси бўйича Тошкент шаҳар Давлат молиявий назорати бошқармасининг 

10.06.2024 йилдаги 23-сонли буйруғига асосан Ўзбекистон Республикаси 

Маданият вазирлиги ҳузуридаги Ўзбекистон Давлат Филармонияси Давлат 

муасасасида 01.01.2023-01-07.2024 йиллар давомида амалга оширилган 

молиявий хўжалик фаолияти бўйича жиноят иши доирасида, амалга 

оширилган аудит текширувлари ва молиявий текширув ҳужжатлари 

доирасида ҳамда терговчи томонидан қўйилган саволлар ва текширув 

жараёнида тақдим қилинган маълумотлар асосида танлов тарзида давлат 

молиявий назорати тадбири ўтказилганлиги, Тошкент шаҳри Юнусобод 

тумани прокуратурасининг 31.05.2024 йилдаги “Ҳужжатли тафтиш тайинлаш 

ва ҳужжатларни олиб қўйиш тўғрисида”ги Қарорини юбориш ҳақидаги туман 

прокуратурасининг 31.05.2024 йилдаги 15/9р-24 сонли топшириқ хатига кўра 

қуйидагилар маълум қилинганлиги, мазкур жиноят иши 17.05.2024 йилда 

Ўзбекистон Республикаси Бош прокуратураси ҳузуридаги ИЖҚК 

Департаментининг Юнусобод тумани бўлими томонидан Ўзбекистон Давлат 

Филармонияси мансабдор шахслари ва бошқаларга нисбатан Ўзбекистон 

Республикаси ЖКнинг 167-моддаси 2-қисми “а” банди билан қўзғатилганлиги, 

Ўзбекистон Республикаси Маданият вазирлигининг 22.04.2024 йилдаги 

209-сонли буйруғига асосан, Ички аудит ва молиявий назорат бўлими 

томонидан Ўзбекистон Давлат Филармониясида ходим Д.Касимовнинг 

мурожаатида кўрсатилган важлар бўйича ички аудит тадбири ўтказганлиги, 

натижаларига кўра, бир қатор хато ва камчиликлар аниқланганлиги, яъни 

Ўзбекистон Давлат Филармонияси Бош механиги А.Садиновда иккита 

ҳолатда жами 15.050.000 сўм миқдоридаги камомад ҳолати аниқланганлиги, 

жумладан, биринчи ҳолатда, махсус ахборот портали (электрон дўкон) орқали 

26.11.2023 йилда №166226 лот рақамига асосан қиймати 11.000.000 сўм 

бўлганлигини №1886643 сонли шартнома имзоланган бўлиб, мазкур 

шартномага ва 27.11.2023 йилда расмийлаштирилган 61-сонли юк хати 

асосида олинган 5 дона  UZOTOYO’L – ISUZU автомошинасига тушадиган 

автошина (балон)ларни, ҳар бирининг нархи 2.200.000 сўм бўлган жами 5 дона 

жами суммаси 11.000.000 сўм бўлган автошиналарнинг камомади 

аниқланганлиги, ушбу жиҳозларни ҳақиқатдан ҳам инвентаризация жараёнида 

кўрсатиб бера олмаганлиги, иккинчи ҳолатда, махсус ахборот портали 

(электрон дўкон) орқали 18.11.2023 йилда №138119 лот рақамига асосан 

қиймати 5.400.000 сўм бўлган №1861639 сонли шартнома имзоланган бўлиб, 

мазкур шартномага ва 28.12.2023 йилда расмийлаштирилган 1510-сонли юк 

хати асосида олинган 6 дона идишдаги ҳар бирининг ичида 20 литр бўлган 

автомошина мой (MANNOL) маҳсулотини жами 120 литр олинганлиги, 

шартноманинг жами суммаси 5.400.000 сўм бўлганлиги, 1 дона идишдаги 

мойнинг нарҳи 900.000 сўм ҳисобланганлиги, шундан 6 донаси 5.400.000 сўм 

ҳисобланганлиги, олинган маҳсулотларни текширув кунига қадар 120 литрдан 

жами 30 литрини ишлатганлиги, шундан 90 литрдаги мой маҳсулоти қолдиқда 

қолган яъни ҳужжатлар асосида сарфламаганлиги маълум бўлганлиги, бироқ 

ушбу қолдиқда қолган 4.050.000 сўм миқдоридаги жами 90 литр мой 

маҳсулотини ҳақиқатда қаерда турганлигини кўрсатиб бера олмаганлиги, 

Ўзбекистон Давлат Филармонияси Бош механиги А.Садинов 2023 йилнинг 

ноябрь ва декабрь ойларида автомобиллар учун олинган шина ва мой 

маҳсулотларидан жами 15.050.000 сўм миқдоридаги маҳсулотларни ҳақиқатда 

Филармония эҳтиёжи учун сарфланмаганлиги ва ўтказилган инвентаризация 

жараёнида ушбу маҳсулотларнинг саноқ бўйича турганлик ҳолатини кўрсатиб 

бера олмаганлигини билдириб берган кўрсатмаси; 

гувоҳ Ж.Мисировнинг суд мажлисидаги, Ўзбекистон Республикаси 

Маданият вазирлиги, Ички аудит ва молиявий назорат бўлими етакчи 

мутахассиси лавозимида 2023 йилдан бери ишлаб келиши, вазирлик 

тизимдаги ташкилотларида  молия хўжалик фаолитя бўйича ички аудит 

тадбирларни ўтказиш киришлиги, Ўзбекистон Давлат Филармониясини 

текшириш ишларида қатнашганлиги, ташкилотнинг балансида 2024 йил 

1 апрель ҳолатига 5 дона енгил, 5 та автобус ва 1 та йирик тиркамали юк 

автомобили мавжудлиги аниқланганлиги, Филармонияда мавжуд 

автотранспорт воситаларидан бир дона “MALIBU-2” русумли ва бир дона 

“COBALT” русумли автотранспорт воситаси Маданият вазирлигига вақтинча 

фойдаланишга берилганлиги ва Жиззах вилоят Филармониясидан бир дона 

“NEXIA-2” русумли автотранспорт воситаси вақтинча фойдаланишга 

олинганлиги аниқланганлиги, Филармония ва “Komila Xamkor Trans” МЧЖ 

ўртасида 2024 йил 1 февралда 02-24-сонли бир дона давлат рақам белгиси 

01 179 ОНА бўлган автобус ижараси учун шартнома тузилганлиги, 

шартномада МЧЖ томондан ҳар ойнинг 5 санасига қадар 7.000.000 сўм маблағ 

Филармонияга тўлаб берилиши белгиланганлиги, бироқ 2024 йил 23 апрель 

кунига қадар МЧЖ томонидан 21.000.000 сўм маблағ сабабсиз 

тўланмаганлиги аниқланганлиги, Филармония ва “Komila Xamkor Trans” 

МЧЖ ўртасида 2024 йил 1 февралда 01-24-сонли бир дона давлат рақам 

белгиси 01 392 СНА бўлган автобус ижараси учун шартнома тузилганлиги, 

шартномада МЧЖ томонидан ҳар ойнинг 5 санасига қадар 7.000.000 сўм 

маблағ Филармонияга тўлаб берилиши белгиланганлиги, бироқ 2024 йил 

23 апрель кунига қадар МЧЖ томонидан 21.000.000 сўм маблағ сабабсиз 

тўланмаганлиги аниқланганлиги, Филармонияда 2023 йил 13 апрелда 

57-сонли буйруқ билан давлат харидлари жараёнида танлов ва тендерларни 

ташкил этиш бўйича 7 нафардан иборат доимий харид комиссияси 

тузилганлиги ва фаолият юритиб келганлиги, Давлат харидлари электрон 

порталида 2023 йил 1 январдан 2024 йил 1 апрелга қадар давлат харидлари 

танлов ва тендер савдолари орқали шартномалар тузилмаган ва рўйхатдан 

ўтказилмаганлиги аниқланганлиги, Филармонияда товар-моддий бойликлари 

хисобдан чиқариш ҳолатларининг асослилиги ўрганилганда бир ҳолатда 

500 комплект билетлар фойдаланилганлиги сабабли 2023 йил сентябрь ойида 

ҳисобдан чиқарилганлиги ва ҳисобдан чиқариш далолатномаси тузилганлиги, 

бироқ Филармония омборхонаси кўздан кечирилганда омборда 340 комплект 

150.655,0 минг сўмлик ҳисобдан чиқарилган чипталар сақланаётганлиги 

аниқланганлиги ва ўрганиш жараёнида омборхонага қайта киримга 

олинганлиги, хато ва камчилик жойида бартараф этилганлиги, мурожаатда 

кўрсатилган Дуторчилар ансамбли раҳбари сифатида фаолият юритган 

Ш.Рўзиевга ўз лавозим йўриқномасида кўрсатилган вазифаларни тўлиқ 

бажармаганлиги учун 2023 йил декабрь ойида 5 066,9 минг сўм, 2024 январь 

ойида 3 733,5 минг сўм, февраль ойида 3 733,5 минг сўм жами 10 168,7 минг 

сўмлик иш ҳақи ва унга тенглаштирилган тўловлар ортиқча тўланганлиги 

аниқланганлиги, Филармониянинг 2023 йил 21 ноябрдаги 118-сонли буйруғи 

асосида Навоий кон-металлургия комбинатининг Жиззах, Самарқанд ва 

Навоий вилоятлардаги ҳудудий бўлинмаларида концерт-томоша 

тадбирларини ташкил этиш ва ишлаб топилган пул маблағларининг 10 фоизи 

миқдорида Филармониянинг ташкилотчи ходимлари Ж.Хурсандов ва 

Қ.Мелиевга гонарар сифатида берилиши белгиланганлиги, 2023 йил 20 ноябрь 

куни ушбу ишларни бажариш учун Филармония ва Ж.Хурсандов ҳамда 

Қ.Мелиев ўртасида 57-сонли ва 58-сонли фуқоролик шартномалар 

имзоланганлиги, шартномада кон-металлургия комбинати томонидан 

277.000,0 минг сўм маблағ тўлаб берилгандан сўнг ходимларга гонарар тўлови 

берилиши келишилганлиги ва кон-металлургия комбинати томонидан 

2023 йил 13-21 ноябрь кунлари 277.000,0 минг сўм маблағ Филармония 

ҳисоб-рақамига тўлаб берилганлиги, Филармония ходимлари Ж.Хурсандов ва 

Қ.Мелиевга гонарар тўланишида қонунбузилиш ҳолатлари аниқланмаганлиги, 

2024 йил 25 апрель кунида Филармония ходимлари томонидан қўшимча 

мурожаат келиб тушганлиги ва жойида ўрганилганлиги, Филармонияда 

2023 йил 26 сентябрда Филармония ва юридик бўлим бошлиғи Д.Касимов 

ўртасида ссуда шартномаси имзоланган ҳамда Филармониянинг 2023 йил 

27 сентябрдаги 323-п-сон буйруғи асосида Д.Касимовга 50.000,0 минг сўм 

маблағ тўлаб берилиши белгиланганлиги, ссуда маблағлари тўланишида солиқ 

тўловлари мавжуд бўлмасада Филармония томонидан Д.Касимовга қўшимча 

даромад солиғи учун 7.470,2 минг сўм ва ижтимоий солиқ учун 14.367,8 минг 

сўм жами 71.838,0 минг сўм маблағ асоссиз тўлаб берилганлиги, 2024 йил 

21 апрель ҳолатига берилган жами ссуда маблағларининг 

16.157,0 минг сўми ундирилганлиги, 2024 йил 25 апрел куни ҳолатига 

41.313,2 минг сўм ундирилмаган қарздорлик мавжуд борлиги, 

Филармониянинг 2023 йил 1 августдаги 251/1-п-сонли “Қўшимча вазифа 

юклаш тўғрисида”ги буйруғи билан Х.Холмуродовга ижро аппаратини 

назорат қилиш вазифаси юклатилган ва ҳар ойда 5.000,0 минг сўмлик қўшимча 

иш ҳақи тўлашга келишилганлиги, ушбу меҳнат шартномаси нотўғри 

бўлганлигини билсада, Филармония юристи Д.Касимов томонидан тўғри деб 

хулоса берилган ва меҳнат шартномаси расмийлаштирилганлиги, натижада 

2023 йил сентябрь ойида 10.000,0 минг сўм, октябрь ойида 5.000,0 минг сўм, 

ноябрь ойида 5.000,0 минг сўм, декабрь ойида 5.000,0 минг сўм, 2024 йил 

январь ойида 5.000,0 минг сўм, февраль ойида 5.000,0 минг сўм ва март ойида 

5.000,0 минг сўм жами 40.000,0 минг сўмлик шундан, мажбурий ушланмаларга 

ушлаб қолинган 5.200,0 минг сўм маблағдан ташқари 34.800,0 минг сўмлик 

қўшимча иш ҳақи маблағлари ортиқча тўлаб берилганлиги, ўрганиш 

жараёнида жами 5 та ҳолатда 128.281,9 минг сўмлик молиявий хато ва 

камчиликлар аниқланганлиги, шундан, 3 та ҳолатда 44.968,7 минг сўмлик 

ортиқча тўлов, 1 та ҳолатда 41.313,2 минг сўмлик асоссиз тўлов ва 2 та ҳолатда 

42.000,0 минг сўмлик дебитор қарздорлик, Ўзбекистон давлат 

Филармониясида ички аудит тадбирини ўтказишга Филармониянинг ходими 

Д.Касимовнинг мурожаатида кўрсатилган важлари бўлганлиги, Ўзбекистон 

Давлат Филармониясида ички аудит тадбирлари 23.04.2024йилдан 26.04.2024 

йилгача Маданият вазирлигининг 22 апрельдаги 209-сонли бўйруғига асосан 

утказилганлиги, ўрганиш жараёнида жами 5 та ҳолатда 128.281,9 минг сўмлик 

молиявий хато ва камчиликлар аниқланганлиги, шундан, 3 та ҳолатда 

44.968,7 минг сўмлик ортиқча тўлов, 1 та ҳолатда 41.313,2 минг сўмлик 

асоссиз тўлов ва 2 та ҳолатда 42.000,0 минг сўмлик дебитор 

қарздорликларини, Ўзбекистон Давлат Филармониясида ички аудит 

тадбирлари ўтказилганида давлат манфаатларига келтирилган зарарларни 

ижара пули ўз вақтида ундирилмаганлиги, белгиланмаган тартибда ссуда 

маблағлари ажратилганлиги, лавозим мажбуриятларини бажармаган 

ходимларга ортиқча иш ҳақи тўлаб берилганлигида келиб чиққанлиги, 

Ўзбекистон Давлат Филармониясида ички аудит тадбирлари ўтказилганида 

Вазирлар Маҳкамасининг 2021 йил 18 октябрдаги 297-сонли қарорига ва 

меҳнат кодексининг 11-моддасига асосан зид равишда ойлик тўловлари 

қилинганлиги ҳақида берган кўрсатмаси; 

шунингдек, тушунтириш хатлари, тафтиш натижалари бўйича 

маълумотнома, шартномалар, ҳисоб-фактуралари, сўроқ қилиш баённомалари 

ҳамда иш бўйича ҳақиқатни аниқлаш учун Ўзбекистон Республикаси ЖПКда 

назарда тутилган тартибда топилган, текширилган ва баҳоланган далиллар 

йиғиндиси билан исботланган. 

Дастлабки тергов органи томонидан судланувчи А.Садиновнинг 

“мансаб мавқеини суиистеъмол қилиб, ўзганинг мулкини ўзлаштириш ёки 

растрата қилиш йўли билан талон-торож қилишда”да ифодаланган жиноий 

ҳаракатлари Ўзбекистон Республикаси ЖКнинг 167-моддаси 2-қисми 

“г” банди билан тўғри квалификация қилинган. 

Ўзбекистон Республикаси Олий суд Пленумининг 1998 йил  

17 апрелдаги “Иқтисодиёт соҳасидаги жиноий ишлар бўйича суд амалиётида 

юзага келган айрим масалалар тўғрисида”ги 11-сонли қарорининг 4-бандида, 

мансаб мавқеини суиистеъмол қилиш йўли билан ўзганинг мулкини 

талон-торож қилиш, агар бу ўзганинг мулкини қонунга хилоф равишда 

текинга ўзининг ёки бошқа шахсларнинг мулкдорлигига айлантиришида 

ифодаланган бўлса, ЖК 167-моддаси 2-қисмининг «г» банди билан 

квалификация қилиниши лозимлиги ва ЖК 19211, 205-моддалари билан 

қўшимча квалификация қилишни талаб этмаслиги ҳақида тушунтириш 

берилган. 

шунингдек, Ўзбекистон Республикаси ЖКнинг 70-моддасида жиноят 

содир этган шахс агар иш судда кўрилаётган вақтгача шароит ўзгарди ёки 

шахс намунали хулқи, меҳнатга ёки ўқишга ҳалол муносабати билан ўзини 

кўрсатиб, ижтимоий хавфлилигини йўқотди деб эътироф этилса, суд уни 

жазодан озод қилиши мумкинлиги кўрсатилган. 

Ўзбекистон Республикаси Олий суд Пленумининг 2006 йил 

3 февралдаги “Судлар томонидан жиноят учун жазо тайинлаш амалиёти 

тўғрисида”ги 1-сонли қарорининг 2-бандида, “Судларга тушунтирилсин-ки, 

Жиноят кодексининг 10-моддасида назарда тутилган жавобгарликнинг 

муқаррарлик принципи ҳар доим ҳам жазо қўлланилиши шартлигини 

англатмайди. Шу туфайли судлар, ижтимоий хавфи катта бўлмаган ёки унча 

оғир бўлмаган жиноятни биринчи марта содир этган, чин кўнгилдан 

пушаймон бўлган ва жиноятнинг очилишига фаол ёрдам берган, етказилган 

зиённи қоплаган шахсларни ЖК 65, 66, 70, 71-моддаларига мувофиқ 

жавобгарликдан ёки жазодан озод қилиш масаласини муҳокама қилишлари 

лозим”, - эканлиги ҳақида раҳбарий тушунтириш берилган. 

Ўзбекистон Республикаси ЖПК 463-моддаси 3-қисмининг 3-бандида 

“ҳукм чиқариладиган вақтга келиб, қилмиш ижтимоий хавфлилигини йўқотса 

ёки уни содир этган шахс ижтимоий хавфли бўлмай қолса суд жазо 

тайинламасдан айблов ҳукми чиқаради”, - деб қайд этилган. 

Суд, Ўзбекистон Республикаси ЖКнинг 7-моддасига ҳамда юқоридаги 

Плеунм қарорларига мувофиқ, судланувчи А.Садиновга нисбатан жазо 

тайинлашда, унинг шахсини, оилавий ва моддий аҳволини, айбига тўлиқ 

иқрорлигини, қилмишидан пушаймонлигини, етказилган зарар тўлиқ 

қопланганлигини, содир этилган жиноятнинг хусусияти ва ижтимоий 

хавфлилик даражасини, айб шакли ва даражасини, жиноят содир этилиш 

пайтидаги ва содир этилганидан кейинги ижобий хулқ-атворини Ўзбекистон 

Республикаси ЖКнинг 55-моддасига асосан енгиллаштирувчи ҳолатлар деб 

ҳисоблашни ҳамда ЖКнинг 56-моддасида кўрсатилган жазони 

оғирлаштирувчи ҳолатлар мавжуд эмас деб эътироф этишни, шунингдек, 

жиноятнинг хусусияти ва ижтимоий хавфлилик даражасини, инобатга олиб 

ҳукм чиқариладиган вақтга келиб судланувчи А.Садиновни ижтимоий 

хавфлилигини йўқотган деб топиб, Ўзбекистон Республикаси ЖКнинг 

70-моддасига асосан унга нисбатан жазо тайинламасдан айблов ҳукми 

чиқаришни; 

етказилган моддий зарар Ўзбекистон Республикаси Иқтисодиёт ва 

Молия вазирлигининг ҳисоб рақамига ўтказиб берилганлигини инобатга 

олишни лозим топади. 

Ўзбекистон Республикаси ЖПКнинг 454-457, 463, 465-468, 471, 

473-моддаларига амал қилиб, суд 

 

Ҳ У К М    Қ И Л А Д И : 

 

Садинов Акбар Махмадўстович (Sadinov Akbar Maxmado‘stovich) 

Ўзбекистон Республикаси ЖКнинг 167-моддаси 2-қисми  “г” бандида назарда 

тутилган жиноятни содир этганликда айбдор деб топилсин. 

Садинов Акбар Махмадўстовичга Ўзбекистон Республикаси ЖКнинг 

70-моддасини қўлланилиб, тайинланиши лозим бўлган жазодан озод 

қилинсин. 

Етказилган моддий зарар қопланганлиги инобатга олинсин. 

Ўзбекистон Республикаси ЖПКнинг 4974-моддасига мувофиқ, ҳукм 

устидан тарафлар ҳукм эълон қилинган кундан, судланувчилар ва 

жабрланувчи эса ҳукмнинг кўчирма нусхасини олган кундан эътиборан ўн 

сутка ичида, ушбу суд орқали Тошкент шаҳар судининг жиноят ишлари 

бўйича судлов ҳайъатига апелляция тартибида, ЖПКнинг 498-моддасига 

мувофиқ, суднинг ҳукми апелляция тартибида кўрилмаган бўлса, кассация 

тартибида шикоят келтирилиши ёки протест билдирилиши мумкин. 

 

 

Раислик қилувчи    имзо    Б.Бахринов 

 

Аслига тўғри: 

